
Inatsisartut Suleriaasianni § 33 naapertorlugu aalajangiiffigisassatut siunnersuut imaattoq 

matumuuna saqqummiuppara: 

 

Ullorissap anaata ujarattaa saviminiusup Agpaliliup, ujarattaalu allat ilanngullugit, 

Danmarkimiittut Kalaallit Nunaannut angerlaassinnaanissaannut teknikikkut 

assartuinermilu atugassarititaasunik misissueqqissaartoqarnisaa siunertaralugu 

Naalakkersuisut Danmarkip Naalakkersuisuinut (Regeringen) saaffiginninnissaannut 

peqquneqarnissaannik Inatsisartut aalajangiiffigisassaattut siunnersuut. 

(Inatsisartunut ilaasortaq Mette Arqe-Hammeken, Naleraq) 

 

 

Tunngavilersuut: 

Ukiut 58 millioni matuma siornatigut qilammiit saviminerujussuaq 20 tonsini missaani 

oqimaassusilik kalaallit nunatta avannaani nakkarsimavoq, 1963-milu 

nassaarineqareernerata kingorna ukiualuit misissugaralugu suliarineqarsimavoq 16 tons 

missaalu peerneqarsimariarluni 1967-mi Danmarkimut illoqarfiit annersaannut  

misissugassanngortillugu nassiunneqarsimalluni. 

 

Nassaarineqarneraniit ukiut 60-it sinnerlugit qaangiutereeraluartut suli qallunaat 

nunaanniippoq, inissisimalluni katersugaasiviup silataani silami. 

 

Piffissanngorpoq nunatsinnut angerlaateqqinnissaa, Nunattami sineriaani arlaqartuni 

katersugaasiveqarpugut taakku arlaanni katersugaasiviup silataani inissisimasinnaagaluarpoq 

aamma allatut qanoq inissinnissaanulluunniit pitsaaneq ujartorneqarsinnaalluni. 

 

Ullorissap anaat qallunaat nunaannut nakkarnikuunngilaq Kalallillu Nunaannut 

nakkarnikuuvoq, taamaammat pissusissamisoortutut taasinnaavara Nunatsinniittariaqartoq, 

ullutsinni takornariaqarnikkut suli inerisarnitsinni ullorissap anaa nakkarfimmini tassalu 

nunatsinni aallaavimminiissasoq apeqqutaatinnagu nunatsinni sumiinnissaa, 

nunatsinniittariaqartormiuna. 

 

 

Pisortanut aningaasatigut allaffissornikkullu kingunerisassat 

Aki eqqoqqissaartoq naatsorsorniarlugu, teknikikkut assartuinermilu atugassarititaasunik 

misissueqqissaartoqarnisaa pisariaqarpoq1. 

 

 
1 § 37 naapertorlugu apeqquteqaatip nr. 022/2026 akissutigineqarnera 

Ullorissap anaata ujarattaa saviminiusup Agpaliliup, 20 tonsit missaannik oqimaassusillip 

Danmarkimiit Kalaallit Nunaannut angerlaanneqassappat aningaasartuutit 

annertusinnaasutut naliliisoqarsinnaassaaq, ilanngukkaanni assartuunnera ilaatigullu 

toqqavissaanik pilersitsisinnaaneq. 

 

Misissuinerup angerlaannissaanullu akigisinnaasai Naalakkersuisut (Kalaallit danskillu) qanoq 

tapeeqataatigisinnaanersut aamma naatsorsuinermut sunniuteqassaaq. 

 

 

Namminersorluni inuussutissarsiuteqarnermut aningaasatigut allaffissornikkullu 

kingunerisassat 

Soqanngilaq 

 

 

Innuttaasunut aningaasatigut allaffissornikkullu kingunerisassat 

Soqanngilaq 


